
Ботирали Вахобов
(НамДУ ўқитувчиси)
ФАРҒОНА ВОДИЙСИДА ТУРК ЭТНОГРАФИК ГУРУҲЛАРИНИНГ ЖОЙЛАШУВИ ХУСУСИДА АЙРИМ МУЛОҲАЗАЛАР
Ўзбек халқи этник таркибини шаклланишида этнографик гуруҳларнинг ўрни катта. Шундай этнографик гуруҳлардан бири турклар бўлиб, улар ўзбек халқининг асосий қатламларидан бири ҳисобланади. 
VI-XIII асрларда турк ва мўғул қабилалари Марказий Осиёга кириб келиб, қадимий эроний тилли халқларини сиқиб чиқарган ва ўзбек халқининг асосини ташкил этганлар. Бу халқларнинг алоҳида гуруҳлари ва қабилалари ХХ асрнинг бошларига қадар ярим кўчманчилик турмуш тарзини давом эттириб, кўчманчи ва ярим кўчманчилар сингари узоқ вақт мобайнида уруғ қабилавий номларини сақлаб қолганлар.
Турклар (кенг маънода) Фарғона водийсида Шайбонийхон ўзбеклари келгунига қадар истиқомат қилганлар. Уларнинг маълум қисми эроний тилли аҳоли билан аллақачон аралашиб кетган, маълум қисми ХХ аср бошларига қадар ўз ҳаёт тарзларини сақлаб қолганлар. 

XIX аср охири - XX асрнинг бошларида “турк” этноними билан ўзларини атаб келаётган ушбу этнографик гуруҳнинг қайси этник жамоага мансублиги
, Марказий Осиё ҳудуди, жумладан Фарғона водийсида жойлашиб, турғунлашуви масаласида тадқиқотчилар орасида турлича қарашлар шаклланган.


Тадқиқотчиларнинг бир гуруҳи турклар ҳақида тўхталиб, уларни ўзбек уруғлардан бири деб ҳисоблаганлар
. Жумладан, А. Д. Гребенкин туркларни ўзбеклар таркибида бўлганлигини таъкидлагани ҳолда, улар (турклар) ўзларини ўзбек эканликларни инкор қилишмаганини ва уларни келиб чиқиши ўзбекларга оид эканликларини рад этмаганликлари асосида уларни ўзбеклар таркибига киритган. Шу билан бирга Фарғона туркларини алоҳида ўзига хос қабилавий гуруҳ сифатида тавсифлаган
.
А. И. Макшеев туркларни умуман номаълум халқ сифатида эътироф этган
. Шу каби фикрни кейинчалик И. И. Зарубиннинг тадқиқотида ҳам учратиш мумкин
. В. П. Наливкин, Л. Н. Соболев, В. И. Кушелевский ва Н. А. Аристовлар Фарғона туркларини ўзбек уруғлари сифатида қайд этганлар
. Октябрь тўнтаришига қадар бўлган давр адабиётларида муаллифлар туркларни йирик қабилавий гуруҳ деб ҳисоблашиб, улар тил, турмуш тарзи, маданияти жиҳатидан ўтроқ ўзбек аҳолисига яқин бўлсада, лекин этнографик жиҳатдан мустақил этнос эканлигини қайд этганлар. И. И. Зарубиннинг фикрига кўра, турклар ўзбек қабилаларининг қолдиқлари бўлиб, ўзларини ўзбеклардан алоҳида сифатида қараб, уруғ уюшмаларини сақлагани ҳолда турмуш тарзи ва тил диалектларидаги ўзига хос фарқлар мавжуд бўлган
. И. П. Магидовичнинг фикрига кўра, турклар йирик қабилавий иттифоқ бўлиб, улар Фарғона ва Самарқанд вилоятларида қадимдан истиқомат қилганлар
.

Шу билан бирга туркларга илмий адабиётларда Марказий Осиё ҳудудига шайбонийлардан анча аввал келиб ўрнашган турк, турк-мўғул қабилаларининг авлодлари сифатида қараш ҳам мавжуд деб қаралади
.

Я. Р. Винников дала тадқиқотлари ва Н. Г. Маллиц, М. Ф. Гавриловнинг берган маълумотларига таяниб Ўратепа атрофида истиқомат қилган турклар Шайбонийхон билан бирга кўплаб ўзбек қабилари келгунига қадар яшаганликларини қайд этиб, уларни Шайбонийхон истилоси даврида келган  ўзбек уруғларидан ажралиб туришини таъкидлаган
. 

Заҳириддин Муҳамаммад Бобур “Бобурнома” асарида туркий қабилаларнинг аксарияти то кўчманчи ўзбеклар келгунига ҳам Фарғона водийсида ўтроқлашиб улгурганлигини қайд этган. Бобурнинг фикрига кўра Фарғона водийсида XV–XVI асрлар чегарасида турклар мавжуд бўлиб, улар Фарғона водийсининг шарқий қисмини эгаллаган бўлса, ғарбий қисмини сартлар эгаллаган
. 
“Бобурнома”да Андижоннинг жанубий ва шарқий томонидаги тоғли ҳудудларда истиқомат қиладиган ашпориён, тўруқшорон ва чакрак қабилалари ҳақида маълумотлар бор
. 
Туркларнинг кўчиб келиб жойлашуви даври ҳақида икки хил қараш мавжуд. И. М. Золотарева туркларни антропологик жиҳатидан тожик анторопологик типига яқинлигига асосланиб, турк этнографик гуруҳи Фарғона водийсида қадимдан яшаб келади, ҳар ҳолда бу ерга  турклар XVI асрга қадар Даштиқипчоқ ўзбекларидан аввал келиб жойлашганлар деб ҳисоблайди
.
Ш. И. Иноғомов, Я. Р. Винников ва С. С. Губаевалар тадқиқотларига кўра, турклар Фарғона водийсига Ўратепа, Зомин, Самарқанд ҳудудларидан тахминан XVIII-XIX асрларда кўчиб ўтганлар
. 

Я. Р. Винников дала материалларига асосланиб Фарғонага Ўратепадан туркларнинг кўчиб ўтиши даврини ХVIII асрнинг иккинчи ярми деб ҳисоблайди
. 

Тадқиқотчи С. С. Губаева турклар ҳақида фикр юритар экан, турк номи билан машҳур бўлган этнографик гуруҳ Фарғона водийсига Ўратепа ва Хўжанд учун Бухоро амирлиги ва Қўқон хонликлари ўртасидаги низолар даврида, яъни XVIII аср охири – XIX аср бошларида кўчиб келишган ва уларнинг водийда қариндошлари ҳам бўлса керак деб ҳисоблайди
.
Фарғона водийси туркларнинг кўчиб юрадиган ҳудудларидан бири бўлиши мумкин, Ўратепа, Зомин, Сурхондарё ва Тошкент билан бир қаторда умумий тарқалган жойларидан бири бўлиши ҳам мумкин
. Турклар ўзларининг подалари (чорвалари) билан кўчиб юришлари асносида келганлар. Бу ҳудудлардан Фарғонага кўчманчилик қилиб келишиб, кейин қайта ортга қайтганлар. Кўрсатилган ҳудудлардаги кўплаб турклар ўзларининг ватанлари сифатида Фарғона водийсини билганлар. Масалан, Г.Ф. Благова ва X.Д. Даниёров Жиззах турклари Андижонни
, А.Ф. Миддендорф Самарқанд воҳаси турк-бағринлари Марғилон атрофларини
, М.Ф. Гаврилов Ўртатепа турк-лўлакилар Хўжанд атрофларини ўзларининг ватанлари деб ҳисоблашганларини таъкидлаб ўтган
. 
Фарғона водийси чегараларида турклар Шайбонийхон истилосидан сўнг ўзбеклар томонидан тоғолди ва тоғ томонларга сиқиб чиқарилган
. В.П. Наливкин, Ш. Иноғомов ва Я.Р. Винниковларнинг маълумотларига кўра турклар Фарғона водийсининг жанубий–шарқий ҳудудларида жойлашиб қолганлар
.

Я.Р. Винников ва Ш.И. Иноғомовлар томонидан тузилган Фарғона водийсининг этник харитасида ҳам турклар яшаб турган аҳоли манзилгоҳларининг жойлашуви айнан шу тарзда кўрсатилган
. 

Турклар жойлашувида асосий муҳим омил сифатида ўзларининг асосий машғулотлари учун қулай ерларни танлашган. Турклар кўчишлар даврида қўйчилик учун маъқул ерларни танлашган. Одатда Фарғона водийсида бундай ерлар экинлардан бўш бўлган адирлар ҳисобланган. Водийдаги адирлар (эфирли ўсимликлар билан қопланган баланд бўлмаган тепаликлар) ва экинлардан ҳоли бўлган адиролди теккисликларни ташкил этган
.
Ўтроқлашаётган турклар табиийки ўзларининг кўчманчилик ҳудудларида ўз пода (чорва)лари яқинларида жойлашганлар. Шунинг учун туркларнинг манзилгоҳлари, Фарғона водийсининг жануб томонида ғарбий чегарасидан то шарқий чегарасигача ўраб турувчи адирлар ва адиролди яқинларида жойлашган. Туркларнинг бундай тарзда жойлашуви уларнинг бу ҳудудда яқин вақт XVIII – XIX асрлар давомида пайдо бўлганликларидан далолат беради
.

Туркларнинг кўрсатиб ўтилган жойлардан бошқа ҳудудларда яъни айрим жамоаларини водийнинг ўрта қисмида учраши уларнинг айтарли қисмининг дарёларнинг юқори қисмларидан кенгроқ ерларга водийнинг янги суғориладиган ерларига кўчиши билан боғлиқ дейиш мумкин. 

Барча кўчманчи ва ярим кўчманчи чорвадор халқлар каби турклар учун ҳам уруғ-қабилавий бўлиниш характерли бўлган. Марказий Осиё ҳудудида туркларнинг тўртта йирик қабиласи – турклар, барлос (балос), мусо-бозори ва калтатойлар яшаганлар
.

Фарғона водийсида турк этнографик гуруҳидан барлослар, калтатойлар ва турклар каби йирик қабила-уруғлари яшаганлар. Тадқиқотчи С. С. Губаева Фарғона водийсининг қатор қишлоқларида туркларнинг йирик гуруҳлардан ташқари уруғ қабила номлари бошқа ерларда учрамайдиган майда бўлинмалари ҳам яшаганликларини топонимик маълумотларга асосланиб кўрсатган. Масалан, Ўш вилоятининг Аравон тумани ҳудудида туркларнинг каррак, бешкарам, кўкяллабош, ёмонтурк, чожлар, калтатўпи, супанлик, қинғирлар, сутхўр, калтатой, Андижон вилоятининг Хўжаобод тумани ҳудудида барлос уруғининг қувакалмак, супанлик, япалоқбош, кистакўз, сингари майда қавмлари яшаганлиги аниқланган
. 

У. С. Абдуллаев Андижон вилояти туманларида туркларнинг майда қавмлари мавжуд бўлганлигини ва улар Марҳамат туманида асосан барлос уруғига тегишли туркитуғён, сутхўр, япалоқбош, супанлик, ёртонлар, кистакўз, мирзалар, палаватўпи, ва молтўпи каби майда қавмлари қайд этган
.

Туркларнинг майда бўлинмалари водийнинг Қува, Қувасой, Охунбобоев, Марҳамат, Аравон, Хўжаобод, Булоқбоши, Асака, Қўқон, Марғилон туманлари ҳудудида, катта бир гуруҳи Хўжанд шаҳри теварагида жойлашган Ўратепада ҳам яшаганликлари ҳам кўрсатиб ўтилган
. 

Туркларнинг компакт тарзда жойлашувини Андижон вилоятининг Марҳамат, Хўжаобод, Асака, Бўз, Жалолқудуқ туманларининг қишлоқларида кузатиш мумкин. Андижон вилояти Марҳамат туманининг Ўқчи қишлоғидаги турклар  қирғиз ва ўзбеклар орасида яшайдилар. Фарғона вилоятининг Данғара туманидаги Оқжар ва Янгиҳаёт қишлоқ ҳудудларида ўзбеклар орасида бирга яшаганлар
.

Марҳамат туманида турклар вақти вақти билан ўзбеклар, қисман қирғизлар билан бирга Гаргар, Шукур, Ровот ва яна шу туманнинг 11 та қишлоғида яшаганлар. 

Андижоннинг Марҳамат туманининг Қорабағиш, Қорақўрғон, Кўтарма, Шукурмерган, Қўшчи, Қўрғонтепа, Янгиқишлоқ, Хўжаариқ, Қақир ва Кўлла қишлоқларида яшаганлар. Шу туманда асосан турк-барлослар ва нисбатан кичикроқ бўлинмалар яшаганлар: туркитуғон, сутхор, яполоқбош, ёртанлар, кистакўз, мирзалар, калава-тўпи, малтўпи қисмлари жойлашган. 

Андижон вилоятининг Хўжаобод туманинг Булоқбоши, Ширмонбулоқ ва Найман қишлоқларида асосан барлослар ва майда қисмлар: қува-қалмоқ, супанлик, япалақбош, кистакўзлар яшаганлар. Туманнинг топонимларида барлос этноними учрайди. 
Жалолқудуқ туманидаги Барлос, Турк, Гарагур, Найман, Бўтқа-турк, Така, Иккинчи Турк ва Бозор-Хидирша турк қишлоқлари ҳисобланган. Қора-тейит, Қурама, Ёмон-турк ва яна бешта ҳудудида турклар аҳолини аксариятини ташкил этган. Қўрғонтепа туманида учта қишлоқда, Асака туманида Ниёз-Ботир, Қайрағоч ва Туркия номи билан аталувчи қишлоқларида турклар рўйхатга олинган 
.

Фарғона вилоятининг Қува туманида барлослар рўйхатга олинган, шу билан бирга қароунас ёки карагунас, қува-қалмоқ, жиннилар, бангилар, бузахор, куруглукказан. Жиннилар, бангилар, бузахорлар шу номлардаги қишлоқларда яшаганлар. Шу ерда Барлос ва Турк деб номланадиган қишлоқлар мавжуд. Фарғона вилоятининг Қувасой туманида туркларнинг супанлик, яполоқбош, годж каби қисмлари истиқомат қилишган. Уларнинг қишлоқларини аҳоли орасида норасмий Туркқишлоқ деб аталади. 

Фарғона вилоятининг Ёзёвон туманида туркитуғон, Янгиқўрғон туманида амонқутчи уруғлари яшаганлар. Туркларнинг морияк ва хаутак уруғлари Хўжанд вилоятининг Нау туманида шу номдаги қишлоқларда истиқомат қилишган
.

Фарғона вилоятининг Қўқон туманидаги Оқжар, Абдухолиқ, Бешкала, Қорашаҳар ва Шўр қишлоқларида компакт тарзда жойлашганлар. Қува туманида фақатгина Турк қишлоғида, Марғилон туманида икки қишлоқ - Беш-сарой ва Араб-мозорда аҳолининг 20% ни ташкил этган.

Қўқон туманидаги 1233 кишидан иборат турклар Фарғонанинг ғарбий қисмида, Сирдарёнинг қирғоқларида жойлашган Оқжар қишлоғида истиқомат қилишган. 

Тошлоқ тумани Бесарак ва Кулариқ қишлоқларида, Асака тумани Туркия қишлоқларида ҳам кузатилган
.

Ўш вилоятининг Аравон тумани Ариқ, Оқтош, Бешкарам, Дон, Дўнгқишлоқ, Каррак, Кўкялябош, Туркобод, Сутхор, Қайрағоч, Қақир, Ямантурк, Тулейкан ва яна 9 та қишлоқларида туркларнинг: каррак, бешкарам, кўкялабош, ёмонтурк, гўжлар, тангриқ, кечатогор, калпатўпи, супалик, қинғирлар, сутхор, калтатой каби қисмлари яшаганлар ва уларнинг номларибилан боғлиқ этнонимлар айримлари топонимларда ўз аксини топган. 

 Ўш вилояти Ўзган туманининг Куйбишев колхози, Аравон туманининг Чекобод ва Қайрағоч, Жилянди, Ильичевка ва Дамбулақ, Заргар, Бештепа ва Чимбой, Жалолобод вилоятининг Турк (Фозилман) ва Қипчоқ қишлоқларида яшаганлар
.

Турклар бу ерларда қишлоқларда истиқомат қилиб, аҳолининг аксариятини ташкил этган. Кейинчалик ўзбеклар таъсири остида турклар шарқ ва шимолий шарқий томонларга силжий бошлаганлар. Натижада туркларнинг ўзбек қишлоқлари билан аралашиб кетиши бошланган. Ўзбеклар орасида турклар алоҳида гуруҳ сифатида ажралиб қола бошлайди. Баъзи ҳолларда Ўш вилоятининг Заргар ва Ўзганнинг шарқий қисмида бўлгани каби қирғизлар орасига тушиб қоладилар
.

Турклар ҳеч қайси бир қабила ва уруғлар билан иттифоқ тузишмаган. Турклар ўзларини турмуш тарзларини бошқалар билан аралашиб кетмаслиги ва ўзига хосликни сақлаб қолишга қанчалик интилмасинлар, атрофдаги ўзбек ва қирғизлар билан бўлган алоқалар тил, турмуш тарзи ва маданиятдаги ўзгаришларга олиб келди. 
Фарғона турклари генеологиясини тузиш ҳозирда анча мушкул. ХIX асрда бошланган ўзбеклар билан консолидацион жараёнлар натижасида уруғ қабилавий бўлинишларининг йўқолиб бориши, ҳозирда тобора кучайиб бормоқда. Ахборотчилар фақатгина оилавий – қариндошлик гуруҳлари номларини биладилар холос. Айрим холларда кўпинча барлослар ва калтатой қабилаларига оидлиги билан чекланади
. 

С. С. Губаева томонидан тўпланган материаллар туркларнинг Фарғона водийсидаги жойлашуви, айрим уруғ қабилавий таркиблари ҳақидаги маълумотларни тўлдиради. Тадқиқотчи туркларнинг уруғ қабилавий бўлинишларини ҳозирда аниқлаш қийинлигини қуйидагича изоҳлайди: “Туркларнинг орасидаги кекса ёшдагилари ҳозирда қабила номларини ҳамиша ҳам билавермайдилар. Туркларнинг атрофидаги аҳоли уларни умумий “турк” номи билан билганлар. Балки шунинг учун аввалги тадқиқотчиларнинг изланишларида туркларнинг уруғ қабилавий бўлинишлари акс этмаганлигини изоҳлаши мумкин”
. 


В. Р. Винников қуйидаги хулосаларни беради: Андижон вилоятининг Марҳамат, Асака, Хўжаобод, Жалолқудуқ туманлари ва Ўш вилояти туманларида истиқомат қилувчи турклар ўзларини алоҳида этнографик гуруҳ эканликлари тўғрисидаги тасаввурларини сақлаб қолганлар. Уларга қайси миллатга мансубликлари сўралганда улар ҳар доим ўзларини аниқ ҳолда турк деб атайдилар. Шу билан бирга уларнинг атрофларида жойлашган ўзбеклар, қирғизлар, уйғурлар ва маҳаллий қишлоқлар аҳолиси уларни алоҳида этнографик гуруҳлар сифатида ажратадилар
. 

Туркларнинг этник мансублиги масаласидаги яхлит фикрнинг йўқлиги, айтиш мумкинки маълум даражада аҳолини рўйхатга олиш маълумотларида ҳам ўз аксини топди.

1890 йилги маълумотларга кўра, Марғилон уезди Аравонсой волостида туркларнинг 629, унга қўшни Кулинсой – 946, Сегазинсой – 769, Шахрихонсой – 539, Қоратепа – Чаукентда – 401 та хўжалиги истиқомат қилган
 (жами 3284та хўжалик).

Фарғона водийси турклари 1897 йил ва 1926 йилги аҳолини рўйхатга олиш ишларида “халқ” (элат) сифатида ҳисобланган
. 1917 йилги ва 1920 йиллардаги аҳолини рўйхатга олиш материалларида алоҳида қабилавий гуруҳ сифатида қайд этилади
. 

1897 йилда туркларнинг Фарғонадаги умумий сони 14441 нафарни, 1926 йилда эса 24279 нафарни ташкил этган.

1904-1907 йилларда туркларни сони 2-3 минг атрофларида ўзгариб турган 1914 йилга келиб туркларнинг сони 24 мингга етиб борган. Туркларнинг алоҳида хусусиятлари ҳақида В.П. Наливкин уларни ташқи кўриниши европаликларга хос бўлиши, барқарор ўзликни англаш ва яримкўчманчилик турмуш тарзи сақлаб қолганлиги ҳақида маълумотлар берган. Бундай хусусиятларни таъкидлагани холда туркларни ўзбеклар таркибидаги бўлинма деб ҳисоблаган. Фарғона вилояти статистик қўмитаси мутахассис вакиллари бу хусусиятларини ҳисобга олган ҳолда туркларни алоҳида элат (миллат) деб қайд қилишган ва ҳисоблашган
. 


1917 йилги маълумотларга кўра, Фарғона ва Самарқанд туркларининг сони 29476 киши ҳисобланиб, ҳудудлар бўйича турклар сони ажратиб кўрсатилмаган. 

1917 ва 1926 йиллардаги аҳолини рўйхатга олиш ишларида турклар этнографик гуруҳ сифатида 60 мингдан ортиқ киши (Фарғона водийсида 24 мингга яқин) рўйхатга олинган, қипчоқлар 33,5 минг киши, қурамалар 50 минг киши. Бу гуруҳларнинг ҳаммаси ўзбек тилли ҳисобланганига қарамай ўзларини ўзбеклардан алоҳида ҳисоблашган. Хусусан Фарғона турклари ўзларининг паспортларига “миллати” деган қисмига (графасига) одатда ўзларининг қабилавий номларини акс эттирганлар
.

1924 йилда миллий ҳудудий чегараланиш даврида турклар масаласи Қирғизистон ва Ўзбекистон ўртасида кескин ихтилофларга сабаб бўлган. Қирғизистон тарафи турклар яшайдиган ҳудудларни уларни ўзбекларларга ўхшамаганлиги ва хўжалигида чорвачилик билан шуғуланганликлари учун Қирғизистон таркибига киритишни қаттиқ талаб қилган
.

1926 йилги аҳолини рўйхатга олиш ишларида 20063 нафар турклар Андижон ва Фарғона вилоятларида
, 4216 нафар турклар Қирғизистонинг Ўш ва Жалолобод вилоятларида
 рўйхатга олинган ва умумий ҳисобда 24279 нафар киши халқ (элат) ҳисобланган. 

1926 йилги рўйхатга Фарғона туркларининг қишлоқларда истиқомат қилувчилари 20179 киши (4 киши шаҳар аҳолиси). Ш. И. Иноғомовнинг қабилавий ўзликни англаш фақат қишлоқларда сақланиб қолган ва турк қабилалари вакиллари шаҳарга келгандан сўнг қипчоқ ва қурамалар сингари шаҳар аҳолисига айланар эди деб ҳисоблайди
. 

1926 йилги аҳолини рўйхатга олиш ишларида уруғ қабилавий гуруҳларни акс этганини кўриш мумкин. Ўзбекларнинг маълум қисмлари (ярим кўчманчилар) ўзларида уруғ қабилавий бўлинишларини сақлаб қолган эдилар. 

Собиқ Совет ҳукумати ўрнатилган дастлабки йилларида социалистик миллатларни шакллантириш бошланиши этнографик гуруҳларга мансублик миллий ўзликни англашдан унчалик аҳамият касб этмаган ҳолатлар аҳолини рўйхатга олиш ишларида акс этган

Турклар асосан 1926 йилги маълумотларга кўра 20175 киши Фарғона водийсиннинг жануби – шарқий қисмида истиқомат қилганлар, 11238 киши Марҳамат туманида, 6641 киши Хўжаобод туманида, 1233 киши Қўқон туманида, 501 киши Қува туманида, 398 киши Қўрғонтепа туманида, 157 киши Асака туманида ва бошқа туманларда 1 - 5 кишидан истиқомат қилганлар
.

Бунга мисол бўлиб, қатъий этник ўзликни англаш моддий ва маънавий маданиятдаги айрим фарқлар, оила ва жисмоний кўринишдаги фарқларни мисол келтириш мумкин. 1926 йилда этник ўзини англаш бўйича Жалолобод ва Ўш вилоятларида туркларнинг сони 3628 киши
, она тили бўйича туркларнинг сони 3540 киши бўлган
. Фарғона водийсининг 66 та колхозидан 22 тасида турклар ишлашади. Винников таъкидлаганидек эркак, аёл, ҳатто ёшлар ва колхоз зиёлилари хам ўзларини турк деб атаганлар. Улар ўзларини ўзбек эмасликларини ҳужжатлар асосида (паспорт ва ҳарбий гувоҳнома) кўрсатишга ҳаракат қилишган
.

1952 йилда туркларининг умумий сони 20 мингдан ортиқ эди. Улар Жалолобод вилоятининг икки колхозида, Ўш вилоятининг 10 та колхозида, Андижон ва Фарғона вилоятларининг 54 та колхозида истиқомат қилганлар
.

Ўрганилаётган давр XIX-XX асрда Фарғона водийсида ижтимоий-иқтисодий жараёнлар айрим хўжалик тури билан шуғулланувчиларини ўз фаолиятларини ўзгартиришга мажбур қилди. Ярим кўчманчи ва ўтроқ аҳоли ўртасида кечаётган концолидация жараёнлари жадаллашди. Турклар ўтроқлашиш натижасида ўтроқ аҳолига хос хўжалик турлари билан шуғуллана бошлаганлар. Масалан, Ўш вилоятининг Жалолобод ва Ўзган туманларида турклар ўтроқ аҳоли таъсирида гуруч етиштира бошлаганлар.

Туркларнинг ўтроқлашувини асосий сабабларидан бири бу ўзбеклардаги каби кўчманчиларнинг жамоа ўртасидаги табақалашуви ва ижтимоий-иқтисодий ўзгаришлар билан боғлиқ эди. Айни вақтда, уларнинг маълум қисми узоқ асрлар давомида ўзининг этник жиҳатларини сақлаб қолган ва ушбу хусусиятлари билан ён–атрофдаги бошқа этнослардан фарқланиб турганлар.

Туркларни тил жиҳатидан маълум қисмларида диалектлар сақланиб қолганлигини ҳисобга олинмаса, уларни ўзбек ёки қирғизларга қўшиш мумкин. Турклар ўзбеклар орасида ўзбек тилини, тожиклар орасида тожик тилини, қирғизлар орасида қирғиз тилларини қабул қилганлар ва шу билан бирга ўз диалектларини маълум даражада сақлаб қолганлар
. Ҳозирги кунда туркларнинг аксарияти ўзларнинг тилларини йўқотиб, ҳатто оилаларида ҳам ўзбек тилида сўзлашадилар. Андижон ва Фарғона водийсида истиқомат қилувчи туркларнинг аксарияти ўзбек тилида сўзлашадилар. Турклар ўзларининг қўшнилари ўзбеклардан моддий ва маънавий маданият элементларини ўзлаштирганлар. 

